CDN-Convergencia de Demócratas de Navarra foru-parlamentarien elkarteko foru-parlamentari José Andrés Burguete Torres jaunak egindako galderari dagokionez, hona hemen Herri Lan, Garraio eta Komunikazio kontseilariaren erantzuna:
Hasierako proiektuan, R.E.E.ren jabetzako goi-tentsioko linearekiko bi afekzio aurreikusten ziren. Trazaketan onartutako aldaketa baten ondorioz, linea horrekiko afekzioa puntu bakar batean murriztu zen.
Eragindako linea, 220.000 voltekoa, R.E.E.rena da, eta konpainia horrek, beste zerbitzu-konpainia batzuek bezala, ez die baimenik ematen hirugarrenei bere lineen edo eroanbideen aldaketan esku hartzeko; izan ere, konpainiek berek, zuzenean edo homologatzen dituzten enpresa batzuen bidez, egiten dituzte aldaketak. Hortaz, ezin dira gauzatu obra nagusiaren barruan.
Aldaketa-proiektua bera ere konpainiak berak egiten du, eta beharrezkoa da obren zenbatekoa haiek hasi baino lehen ordaintzea.
Jabe den konpainiak aldaketa-lanak bere urteko programaren barruan programatu arte itxaron behar da, eta kontuan hartu behar da tentsio hori duen linea batean lan egiteko beharrezkoa dela hartatik elektrizitatea deskargatzea eta bezeroei hornidura ordezko zirkuituak erabiliz helarazi behar zaiela aurreikustea (baina beti ez dago horrelako zirkuiturik). 
Gainera, kasu honetan, eragindako linea elektrikoa energia garraiatzeko nazioarteko linea bat da, eta horrek esan nahi du linearen deskargua nazioarteko programen barruan sartzen dela, eta horrek askoz gehiago korapilatzen du kontua.
Obren zuzendaritzak harremanak izan ditu R.E.E.rekin obrak hasi zirenetik, eta lan egin da epeak ahalik eta gehien txikitzeko; hala ere, honako hau ez da zuzenean konpon daitekeen gai bat, linearen aldaketa haren jabeak berak egitearen mende egon behar baita.
Iruñean, 2010eko martxoaren 25ean
Herri Lan, Garraio eta Komunikazio kontseilaria: Laura Alba Cuadrado

